
జాల దిగు ల్దగుల్కొనియె జాలము సేయక వేగవచ్చి నా

మ్రోలఁ గనంబడం గదర ముద్దులజంగమరాయ మ్రొక్కెదన్.

	ఉ.	
పొంగుచు నీముఖాంబుజము ప్రొద్దునఁ జూచినవేళ యెట్టిదో

యంగజుఁ డెంతయుం గుపితుఁడై వెనుదీయక యేఁచఁజొచ్చె న

న్నంగనలం గలంచి యిటురా రెదఁ బెట్టెద వేల చాల నీ

సంగతిఁ గోరుకొంటిఁగద జంగమరాయవిలాసభాసురా.

	గీ.	
అనుచు వనమెల్లఁ ద్రిమ్మరి యందు నెచట, జంగమస్వామిఁ గానక గంగ యలసి

చాల నొప్పొరు బాలరసాలసాల, మూలమునఁ గొంగుపఱచి కన్మూసియుండె.

	క.	
మరుఁ డపు డిందీవరసర, సిరుహసితోత్పలామ్రశితవిశిఖంబుల్

పొరిఁబొరి వెడవింటఁ దొడిగి, కరిగామినిఁ బింజెపింజె గాఁడఁగ నేసెన్.

	క.	
అటు వేసిన హా యని య, క్కుటిలాలక సోలి తెలిసి కుసుమాస్త్రనిశా

విటమధుకరహంసకుహూ, రటమలయానిలులఁ గినుక ప్రబ్బఁగఁ బలికెన్.

	గీ.	
పార్వతీశంకరులమీఁదఁ బఱచి మున్ను, బన్న మందిన సుద్ది లోపలను మఱచి

యిపుడు నామీఁదఁ దొడిగెద విక్షుచాప, మింక నీ వేమి యయ్యెదో యెఱుఁగరాదు.

	క.	
సోమా నీవును నేనును, గామాంతకుశిరముమీఁదఁ గలసి మెలసి మున్

బ్రేమమున నుందు మిప్పుడు, నామీఁద న్వేడి చూప నాయమె నీకున్.

	సీ.	
మరుని శంభునికంటిమంట మ్రింగెడునాఁడు తాఱి మీ రేబొక్క దూఱినారు

దర్పకుఁ డభవుచే దగ్ధుఁ డయ్యెడునాఁడు తలఁగి మీ రేయేటఁ గలసినారు

వలరాజు హరునిచే నిలిగిపోయిననాఁడు సరిగి మీ రేకోనఁ జొచ్చినారు

మదనుఁ డీశ్వరునిచే మడిసిపోయిననాఁడు పారి మీ రేతిప్పఁ బట్టినారు



	 







	గీ.	
వాఁడు గ్రమ్మర జీవించి వచ్చినపుడు, సిగ్గులే కిట్లు వెంబడిఁ చేరినారు

మధుపచక్రాంగపరభృతమలయపపను, లార గణుతింపఁదరమె మీబీర మిపుడు.

	వ.	
అని యనివారితానంగసంతాపాటోపఁబునం బొరలుచుండె నంత.

	గీ.	
ఆత్మగృహమున నక్కడ ననుఁగుచెలులు, త్రుళ్లిపడి లేచి సెజ్జయు నెల్లచోట్లు

వెదకి గంగను గానక వెఱఁగుమీఱి, వరుస నందఱు శృంగారవనము సొచ్చి.

	సీ.	
కందర్పశరబాధఁ గుందుచు నందంద శివశివా యని సద్దు సేయుదానిఁ

బొగలుచు గడితంపుబుడిబుడి వేఁడికన్నీటిజాల్ కొనగీర మీటుదాని

నెందు నల్కుడువిన్నఁ బొందుగాఁ జెవియెుగ్గి పొంచి నల్గడ లాలకించుదానిఁ

బొరిఁబొరి నిలమీఁద బొరలుచు లేచుచు నుసురంచు నిట్టూర్పు లుచ్చుదానిఁ

		 ఈ పేజీలో చివరి మార్పు 24 జనవరి 2023న 19:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

